
श्री सत्‍यव्रत चतुर्वेदी: 
क्‍या रेल मंत्री यह बताने की कृपा करेंगे कि:
(क)
क्‍या यह सच है कि रेलगाड़ियों में टक्‍कर-रोधी उपकरण लगा होने पर रेलगाड़ियां भिड़ने के बजाय स्‍वत: रूक जाती हैं; 
(ख)
रेलगाड़ियों में टक्‍कर-रोधी उपकरण लगाने का निर्णय कब लिया गया था;

(ग)
अब तक कितनी रेलगाड़ियों में टक्‍कर-रोधी उपकरण लगाये गये हैं और इसके लिए प्रति रेलगाड़ी पर कितना व्‍यय किया गया है;  और
(घ)
शेष गाड़ियों में कब तक यह उपकरण लगा दिया जाएगा?


उत्‍तर

रेल मंत्रालय में राज्‍य मंत्री (श्री भरतसिंह सोलंकी )
(क): जी हां। यह सत्‍य है कि कतिपय परिचालनिक और तकनीकी सीमि‍तताओं के अनुसार यदि रेलगाडि़यों में “टक्‍कर रोधी उपकरण” लगाए जाते हैं तो वह टक्‍कर होने से पहले स्‍वत: ही रुक जाती हैं।

(ख): टक्‍कर रोधी उपकरण (एसीडी) की अवधारणा और इसके प्रोटोटाइप को दिसंबर, 1999 में कोंकण रेलवे द्वारा विकसित किया गया था। चूंकि इसकी अवधारणा दिसंबर, 1999 में विकसित की गई थी इसलिए प्रोटोटाइप एसीडी का पहला फील्‍ड परीक्षण जनवरी, 2001 में पूर्वोत्‍तर सीमा रेलवे के एक छोटे खंड अर्थात् मालदा-कुमेदपुर खंड में किया गया था।

(ग): एसीडी को पायलट परियोजना के रूप में कार्यान्वित किया गया है जिसमें पूर्वोत्‍तर सीमा रेलवे के गैर-विद्युतीकृत खंड के 548 रेलइंजन शामिल हैं। मुहैया कराए गए टक्‍कर रोधी उपकरणों पर मार्च, 2011 तक 95 करोड़ रुपए खर्च किए जा चुके हैं।

(घ): पूर्वोत्‍तर सीमा रेलवे के अनुभव के आधार पर इसकी विशिष्‍टताओं और डिजा़इन विन्‍यास को संशोधित किया गया था और संशोधित प्रणाली का 2010-2011 में दक्षिण रेलवे के विद्युतीकृत मल्‍टीपल लाइनों वाले स्‍वचालित सिगनल खंड पर परीक्षण किया गया था। दक्षिण रेलवे में ध्‍यान में लाई गई परिचालनिक एवं तकनीकी समस्‍याओं को दूर किया जा रहा है और सफलतापूर्ण वैधता और प्रमाणन के पश्‍चात् एक नए एसीडी संस्‍करण-।। का व्‍यापक रूप से पुन: परीक्षण किया जाएगा।

